
Til fræðsluráðs Hafnarfjarðarbæjar     30. sept. 2026 

Efni: Fjármagn til úrbóta í öryggis- og aðgengismálum grunnskóla og tónlistarskóla 

Hafnarfjarðar 

Skólastjórar grunnskóla og tónlistarskóla Hafnarfjarðar vilja ítreka mikilvægi þess að tryggt 

verði nauðsynlegt fjármagn til að vinna markvisst að úrbótum í öryggis- og aðgengismálum í 

grunnskólum bæjarins, í samræmi við niðurstöður nýlegrar úttektar Eyþórs Víðissonar, 

öryggisfræðings. 

Eyþór heimsótti alla grunnskóla Hafnarfjarðar og Tónlistarskólann, ræddi við 

skólastjórnendur og umsjónarmenn fasteigna og tók út aðgengis- og öryggismál skólanna. Í 

úttektinni var meðal annars farið yfir innganga og möguleika á að stýra aðgengi á skólatíma, 

auk þess sem skoðaðir voru þættir á borð við aðkomu og aðgengi, merkingar, lóðarmörk og 

myndavélakerfi. 

Niðurstöður úttektarinnar sýna að þörf er á úrbótum á fjölmörgum sviðum. Meginmarkmið 

þeirra er að lágmarka óheimilan aðgang að skólabyggingum með lagskiptri aðgangsstýringu 

og fækka þeim inngöngum sem eru ólæstir á meðan kennsla stendur yfir. Í úttektinni kemur 

jafnframt fram að allir skólastjórnendur sem rætt var við vilja takmarka aðgengi að 

skólabyggingum meira en nú er, auka eftirlit, fjölga myndavélum og bæta merkingar. 

Meðal þeirra úrbóta sem lagðar eru til eru dyrasímar með myndavélum, auknar 

aðgangsstýringar, bættar merkingar og leiðbeiningar, skýrara verklag um aðgengi foreldra, 

gesta og þjónustuaðila. Jafnframt er lögð áhersla á að aðgangsstýringar taki mið af 

brunavörnum, rýmingu og aðgengi fatlaðs fólks. Þá er einnig bent á þörf fyrir innra 

úttektarkerfi, skýrari reglur um aðgengi utan hefðbundins skólatíma og verklag vegna bilana 

eða truflana á aðgangsstýringum. 

Skólastjórar telja mikilvægt að niðurstöðum úttektarinnar verði fylgt eftir með markvissum og 

skipulögðum hætti. Til þess þarf annars vegar samræmda stefnu og verklag á vettvangi 

bæjarins og hins vegar fjármagn til þeirra framkvæmda, búnaðar og kerfa sem nauðsynleg eru 

til að ráðast í úrbætur. 

Öryggi nemenda og starfsfólks er grundvallaratriði í starfsemi skólanna. Mikilvægt er að 

brugðist sé við þeim ábendingum sem liggja fyrir og að skólarnir hafi raunhæfar forsendur til 

að innleiða þær öryggisráðstafanir sem lagðar eru til. Án viðeigandi fjármögnunar verður ekki 

unnt að fylgja niðurstöðum úttektarinnar eftir með þeim hætti sem nauðsynlegt er. 

Skólastjórar grunnskóla Hafnarfjarðar beina því þeirri eindregnu ósk til fræðsluráðs að ráðið 

beiti sér fyrir því að sérstakt og fullnægjandi fjármagn verði tryggt til að hrinda tillögum 

úttektarinnar í framkvæmd. Jafnframt teljum við mikilvægt að gerð verði tímasett og 

fjármögnuð framkvæmdaáætlun þar sem úrbótum verði forgangsraðað út frá mikilvægi og 

aðstæðum í hverjum skóla. 

Með því væri tryggt að sú vinna sem þegar hefur verið lögð í ítarlega úttekt á öryggi og 

aðgengi skólanna leiði til raunverulegra og varanlegra úrbóta og aukins öryggi. 

Skólastjórar grunnskóla og tónlistarskóla Hafnarfjarðar 



 


